
Тарыхтарда сактар (савроматтар) байыркы эл, алардын жашап өткөн мезгили «алгачкы темир доору», «алгачкы көчмөндүүлөр доору», «скифтер доору» деген ат менен сакталып келет. Алар Евроазия талааларында көчүп жүрүшкөндүгү, Кара деңиз боюндагылары «скуда» (шкуда), кийинчерээк «сколоттор» деп аталгандары Геродоттун тарыхында берилет (Геродот, IV к.б.з.ч.). И.М. Дыякановдун маалыматы боюнча (1981-ж) скифтер Хуанхе (Сары-Суу) дарыясынан Дунай дарыясына чейинки аралыкта, б.з.ч. IX-VIII кк. таркалып, Волганын чыгышында жашагандары «Скиф уруусу» деп аталган. Жети-Суу жана Канг (Сыр-Дарыя) чөлкөмүндө жашаган «Се» элдерин «сактар» деп аталгандыгы (С.Г. Кляшторный, Т.Н. Султанов, 1992-ж), кыргыз элинин калыптанышы сактар дооруна улай келери тарыхтарда тастыкталат.

СAКТАР. Сактар «темир жана алгачкы көчмөндүүлөр» доорлорунда сактар, савроматтар; Хорезминин маалыматы боюнча (б.з. 840-ж) «топон суу» жана «Зулкарнайн» доорлорунун ортосунда сактар; «Накши Рустам» жазмасында Орто Азия скифтери «сактар», Кара-Деңиз боюндагысы парадрай сактары (заморские); Ахемениддерге чейинки доорлордо (б.з.ч. 550-830-жж.) Алдыңкы Азиядагы скифтер «сактар» (б.з.ч.8-7-кк.); Кара-Деңиз боюндагылары гиммирилер; Орто Азиядагылары массагеттер (шуңшуйган чокулуу калпакчан сактар-тиграхауддар); Ксерктин доорунда (б.з. 486-464-жж) Орто Азия сактары хаомоварга (сары көздүү сактар): Страбондун маалыматында «скифтер» деп аталышкан.
Помпей Троганын маалыматы боюнча скифтердин Евразия чөлкөмүндөгүлөрү (б.з.ч. 4-кк.) савроматтар деп аталып, жети тилде сүйлөшкөн. Сактар менен скифтердин тилдеринде окшоштуктар бар. Мисалы; ассау-азоо, аси-асый, аскыр-айгыр, эсек-эшек ж.б. Ошол эле тарыхта «скиф» деген наамды гректер койгон деген маалыматты берет. Тарыхта белгилүү болгон Ахемениддердин (б.з.ч. 530-830-жж) империясынын өзөгүн, өздөрүн «арий» уруусунан келип чыккан элбиз деп эсептеген «Перстер» эмес сактар түзгөн.
Э.А. Грантовскийдин (1975), Д.С. Раевскийдин (1997) маалыматтары боюнча, Ассирия падышасы Ашурбанапалдын (б.з.ч. 669-631-жж) ташка чегилген тарыхында гиммерилердин падышасы Тугдаме болгондугу, кийинчерээк гиммерилер «сактар», ал эми элдери «Сак падышалыгы» деп аталгандыгы айтылат. Алар негизинен Орто Азияда жана Жакынкы Чыгышта перстер менен коңшулаш жашашкан. Герадоттун маалыматы боюнча сактар «Азиядан келишкен», Кара деңиз боюндагылары «скифтер», Арал деңизи боюндагылары жана Жети-Суудагылары «сактар» деп аталган.
Тарыхый булактардын маалыматтарын хронологиялык жактан талдаганда, сактар жөнүндөгү маалыматтар үч доордон турат. Биринчи доордо Геродот тарыхында, байыркы перс жазмаларында сактар «Скифтер» деп берилип, тарых башатында скифтер турат. Экинчи доордо («Элиндер» доорунда) сактар менен скифтер бирдей деңгээлдеги эл, болгондугу маалымдалат. Үчүнчү доордо; скифтер менен сактар Азия чөлкөмүндөгү бирдиктүү империясы бар, аралаш жашашкан элдер болгон. Байыркы Кытай тарыхында сактар Борбордук Азиянын «жырткычтары» деп айтылат. Алардын жашаган аймагы «Шайтандар өлкөсү» деп берилет. Алардын падышасы Сары император деп айтылып, анын хан (кытай) императору С Чи-Ю менен болгон согушун маалымдашат.
С.Г. Кляшторныйдын, Т.И. Султановдун маалыматы боюнча (1992), сактардын эпопеясынын башатын, киммирийлер менен сактардын Кара-Деңиз боюн жана Алдыңкы Азияны басып алган, б.з.ч. VII-VII кк. түзөт. Бул доорлордо Иран тайпак тоосунда Мидия, Алдыңкы Азияда Лидия, Тигр жана Ефрат дарыяларынын ортосунда Вавилион (Бабыл), ошондой эле Египет, Индия, Кытай мамлекеттери болгон. Азиянын калган аймактар сактардын-скифтердин (кыргыз-кыпчак) империясынын башкаруусунда турган.
Р.Х. Сулайманов (1999-ж.) байыркы доорлордо, (б.з.ч.VII-VI кк.) Орто Азияда негизинен сак элдери жашап, алардын эң ири шаары Афросиба(Самарканд чөлкөмүндө) болгондугун, Евразия талааларында Балкандан (Балакана) баштап «Улуу кытай сепилине» чейинки чөлкөмдө көчүп жүрүүсүнөн, согуштук аракеттеринен элдердин аралашып кетүүсү жүргөн. Анын натыйжасында, Борбордук жана Орто Азия элдери ассимиляцияланып (аргындашып) жаңы уруулардын пайда болушуна алып келген. Бул аралашуунун натыйжасында байыркы кыргыз элинин 40 уруусу калыптанган, б.а. кыргыз этносунун калыптанышына сактар менен скифттер катышкан.
Сактардын Орто Азия аймагында алгачкы шаары Кожокент (Ходжент) шары, б.з.ч.VII к. курулат. Аны Кир падыша басып алып Куриштиш (Курушката, Кирсхета, Кирдин шаары) деп атайт. Гавгемалактын алдында (Узбой-Аму дарыянын боюнда) Македонский перстерди талкалап (530-ж), Кирсхетаны басып алып, аны Александрую Эската (Александра Крайная) деп атайт. Македонский Орто Азиядан кеткенден кийин, шаар кайрадан Кожокент деп аталат. Ал эпостун Кыдыралы манасчы айткан вариантында төмөнкүчө берилет:
Аргындын Каракожосу,
Ал дагы бизге уруктур.
Кайрак-Кумдун урчукта,
Кайрылыш тоонун бурчукта.
Кожокең кала куруптур.
Калаадан башка ошол «кент»,
Аталыптыр Кожокент.
Ыр саптарында кыргыздын бир уруусу болгон аргындардын ханы Каракожо, Кайрылыш тоонун (Курама тоосу) Кайрак-Кум талаасы менен Айкымдын Сары талаалары улашкан жеринде, азыркы Ходжент (Кожокент) шаарын кургандыгы айтылат. «Кент» деген сөз байыркы тарыхтарда «шаар», «мунара» дегенди билгизет. Ал эми Кожокент «Кожонун шаары» деген маанини берет. Манастын теги сак болгондугу Кыдыралы манасчынын вариантында: «Эрендин жылы сак эле, Андыктан бизди сактар деп, Айтым сөз калды бул элде»-деп айтылат.
Байыркы араб тарых булактарында келтирилген «сак», же «сидж» элдери, кыргыздардын түпкү теги болуп, Евроазия чөлкөмүндө чачыранды абалда жайгашкан. Алардын өлкөсү алгач Сиджистан, кийинчерээк Сакстан деп аталган. Сакстандын аймагы кийинки доорлордо бытырап-бөлүнүп, «түрк тукуму» деген аталыштын астында азыркы түрк дүйнөсү калыптанган. Анын өзөгүн Азирети-Тоодо жашап калган кыргыздар түзгөн. Алгач Сак (ит) жылында туулган баатырдын эли деген мааниде айтылып жүрүп, кийинчерээк «сактар» деп аталып калган болушу толук ыктымалдуулук. Бул аныктаманын доору Манаска эмес Угузханга таандык.
ДАХ (Дай) сактары. Эң чоң эл болуп, б.з.ч. IV кылымда Танаис (Дон) дарыясынын чыгышында (Арриан, 1962), Сыр-Дарыя жана Арал бойлорунда (Страбон, 1964) жашашкан. Согушчан эл болгондуктан, аттары жебе өтөбөгөн жабдыкчан болуп, «жебелүү атчандар» деп да аталган. Арал бойлорунда жашагандарынын борбору Сыр-Дарыянын төмөнкү бөлүгүндө, азыркы күндө кургап калган дарыянын жээгинде жайгашкан (IV к, б.з.ч.). Негизги таркалуу аймагы болуп Окс (Аму-Дарыя), Танаис (Дон) жана Узбой өрөөнүнүн айланасы болгон. Согди эли аларга жамаатташ жашашкан. Алардын көрүстөндөрү (VII-II к б.з.ч.) азыркы мезгилде Сыр-Дарыя, Жана-Дарыя, Куван-Дарыя, Инкар-Дарыя өрөөнүндө кездешет.
Геродоттун маалыматы боюнча б.з.ч. VII кылымда Грециянын Проконес шаарынын Аристей аттуу адамы скифтердин аймагы аркылуу чыгышка, «табышмактуу гипорборейлердин» элине чейин (Тибет) алты жолу саякатка чыгып, иседондордун жерине келет. Ошол эле доорго таандык болгон Гекетай Милетскийдин эмгектеринде (б.з.ч. VI-V кк.) сак элинин бир уруусу иседондор жөнүндө маалымат келтирилет. Алар башка элдер менен «жети тилмеч аркылуу» сүйлөшкөнү, алардан жогорку тоолуу-токойлуу жерде «аримастар»-жалгыз көздүү адамдар жашаган өлкө жөнүндө айтылат. Бул факты Манас эпосунда, Сыма Цзяндын китебинде, байыркы кытай тарыхтарында байма-бай кездешет жана алар сазаншандар деп айтылат. Армаситтердин үстүндө Алтын тоону (Алтынтаг) кайтарган бүркүттөр, андан жогору табышмактуу эл гипорборийлер жашайт деп Геродот жазса, аны Сыма Цзяндын китебиндеги фактылар толуктап турат.

РАУКА сактары (светлые саки ). Э.А. Грантовскийдин (1975) чечмелөөсү боюнча Страбон тарыхындагы (1964) сактардын төрт уруусунун (тохар, сакарул, аси, пасиан) бири. Ал уруулар Яксарт (Сыр-Дарыя) дарыясынын чыгышында жашашканын Рим тарыхчысы Помпей Трога (б.з. 1-к.) тастыктайт. Алардын жашаган жери Жети-Суу чөлкөмү болгондугун, кийинчерээк алар Канг дарыясынын (Сыр-дарыя) ортоңку бөлүгүндө отурукташып, өз падышачылыгын түзүшөт. Раука (светлые) сактарынын хандары Казакстандын Бесшатыр (Беш шатер) көрүстөнүнө коюлгандыгы, ал көрүстөн, б.з.ч. V-II кк. таандык экендиги С.Г. Кляшторный менен Т.И. Султановдордун (1992) эмгектеринде тастыкталат.

ТУР сактары (б.з.ч. 1-к). Азыркы Казакстандын Жети-Суу аймагында жашагандыгын К. А. Акишев, Г.А. Кушаевдер (1963) маалымдайт жана алар казак элинин теги катары кабыл алынат. Ал эми казак элинин байыркы өлөңдөрүндө казактардын түпкү теги кыргыздар болгону төмөнкүчө тастыкталат:
Улуу жүздүн аркы түбү,
Аргын, Найман, Коңурат.
Кичи жүздүү кураган,
Алшындардын үч уруу.
Канглы, Ысты, Сиргели,
Орто жүздүү кураган.
Жалайыры, Сары үйшүн,
Алтай кыргыз насили.
Түп бабасы байыркы,
Эне-Сайлык кыргыз дейт.
Тур сактарынын өзөгүн Алтай кыргыздары түзгөнү талашсыз. Азыркы күндө Алтайдагы кыргыздарды башка элдер «турлар» жана «гурондор» деп аташат. Тур уйдун Евроазиянын талааларында жашаган жапайы түрү, алар ылдамдыгы жана көлөмү боюнча азыркы уйлардан кескин айрымаланган. Ылдамдыгы боюнча жылкыдан калышкан эмес. Ошондуктан, алар байыркы жазмаларда жана сүрөттөрдө «шүдүнгүт» деп айтылат. Кыргыздарда «Шүдүнгүт» деген комуз күүсү жана ыр түрүндө айтылган чыгарма бар. Анда Шүдүнгүт
Адыр-адыр тоолорду,
Арыбай баскан шүдүнгүт.
Ат баспаган жолдорду,
Карабай баскан шүдүнгүт.
Желден ылдам желгени
Жети күндүк алыс жол,
Чарчабай басып келгени.
Ат оюнчук шүдүнгүт,
Уйдун пири шүдүнгүт-деп ырдалат.

Кыргыздар уйдун пирин «Заңги баба», төөнүн пирин «Ойсул ата», эчкинин пирин «Чычаң ата» деп айтышат. «Пир» колдоочу, сактоочу деген түшүнүктү берип, ар бир жаныбарды колго үйрөткөн алгачкы адам жөнүндө маалымдайт. «Турлар» Кара деңиз жана Каспий деңиз бойлорунда Кыргыз (Сары-Арка), Шибер талааларында (Кулунду, Барабин, Ала-Көл, Жайсаң-Зайсаң), Алтай, Эне-Сай, Дашт-Кыпчак чөлкөмдөрүндө үстөмдүк кылган эл болгон. Бул элдин мамлекети Европа тарыхтарында «Сакстан», Араб тарыхтарында «Сейстан» жана перс тарыктарында «Сиджистан» деп берилет.
Л. Гумилевдин маалыматы боюнча (1993-ж), б.з. 304-399-ж.ж. Кытай империясы Жашыл-Дарыянын (Янцзы) айланасында жайгашкан, Сары-Дарыянын башаты (Хуанке) Кытай менен гундардын ортосундагы чек ара болгон. Кытай тарыхында бул доор «Беш жырткыч урууларынын доору» деп аталып, алар «Жырткычтар мамлекетин» түзөт. Бул доордо биринчи жолу «Күндөр» (гундар) кыргыздар Чоң Бээжинге кирип, анда өз өкүмдөрүн жүргүзөт.
Сыма Цзяндын «Тоолор жана деңиздер» деген тарыхый жазмасында, Улуу Кытай сепилинин батышында Сары императордун мамлекети Сакстан орун алып, алар түндүктө Жер байыркууга чейинки (Түндүк Сибирь) аймакты ээлеп жатат деп берилет. Араб саякатчысы Абу Дулефтин (IX к) маалыматында, байыркы доорлордо Азия чөлкөмүндө эки чоң мамлекеттик түзүлүш; Чин (кытай) жана «Сиджистан» болгон. Чин эки бөлүктөн (Чин жана Мачин-Индокытай) туруп Чин-Мачин деп аталган. Сиджистан эки бөлүктөн (Сейстан жана Сакстан) туруп Орто Азиядан Моюнчага чейинки (Чукотка жарым аралы) аймакты ээлеп жаткан. Хан-Теңир жана Какшаал тоолорунун батышы Сиджистан, чыгышы Сакстан деп аталган. Азыркы Саха-Якутия өлкөсү байыркы Сакстандын бир бөлүгү. Сак деген атын сактап калган эл.

